
Lífsgæðakjarnar fyrir eldri borgara – tillaga um auglýsingu 

Lagt er til að borgarráð feli skrifstofu borgarstjóra og borgarritara að auglýsa eftir 
samstarfsaðilum og hugmyndum vegna þróunar lífsgæðakjarna fyrir eldri borgara í Reykjavík. 
Með lífsgæðakjarna er átt við húsnæðisuppbyggingu fyrir aldraða sem er með fjölbreytt 
framboð af þjónustu í nærumhverfinu.  

Niðurstöður auglýsingarinnar verða nýttar við að móta umgjörð um auglýsingu á lóðum 
borgarinnar undir slík verkefni. Ef aðilar svara auglýsingunni með hugmyndir um þróun á eigin 
lóðum þá verður einnig hægt að hefja viðræður við þá sem verða lagðar fyrir borgarráð.  

Drög að auglýsingunni eru hjálögð.  

Greinargerð: 

Í samræmi við markmið Húsnæðisstefnu Reykjavíkurborgar um fjölbreytt framboð 
húsnæðiskosta fyrir alla félagshópa og félagslega fjölbreytni innan hverfa er lagt til að 
borgarráð leiti eftir hugmyndum að þróun lífsgæðakjarna í borginni.  

Landssamband eldri borgara hefur talað fyrir nýrri hugsun í nálgun við húsnæðiskosti eldra 
fólks, svo kallaða lífsgæðakjarna, þar sem lögð yrði áhersla á fjölbreytt búsetuform. 
Eignaríbúðir, búseturéttaríbúðir, leiguíbúðir og jafnvel hjúkrunaríbúðir eða hjúkrunarheimili í 
bland við annað íbúðahúsnæði fyrir aðra aldurshópa. Þannig væri hægt að tryggja áhugavert 
og aðlaðandi umhverfi, samveru og öryggi um leið og ólíkum þörfum er mætt. Segja má að ný 
uppbygging Sjómannadagsráðs við Sléttuveg og Grundar í Mörkinni séu af þessum toga, 
ásamt kjarna Eirar í Grafarvogi.  

Fyrirmyndir eru að lífsgæðakjörnum erlendis, meðal annars í Danmörku. Til að þroska þessar 
hugmyndir fyrir íslenskar aðstæður er lagt til að kalla eftir hugmyndum og ábendingum um 
mikilvægar áherslur sem þurfa að vera til staðar svo að vel takist til.  

 
 

Dagur B. Eggertsson 
borgarstjóri 

 

 
Hjálagt: Drög að auglýsingu.  



Lífsgæðakjarnar framtíðarinnar

Reykjavíkurborg leitar eftir 
samstarfsaðilum um þróun og 
uppbyggingu á lífsgæðakjörnum 
framtíðarinnar.

Með þessari hugmyndaleit vill borgin draga fram 
áhugaverðar hugmyndir og verkefni sem teng-
jast framþróun í húsnæðismálum eldra fólks. 

Óskað er eftir að mögulegir samstarfsaðilar lýsi 
annars vegar hugmyndum sínum og mögulegum 
útfærslum. Fram komi hver sé möguleg 
samsetning húsnæðis og þjónustu, samhengi 
við borgina að öðru leyti, íbúa og þjónustuþega, 
stærð og skala og svo framvegis. Hins vegar er 
kallað eftir tillögum eða útfærslum fyrir tilteknar 
staðsetningar: Þær hafa ekki verið ákveðnar en 
gert er ráð fyrir að lífsgæðakjarnar geti m.a. 
byggst upp í Úlfarsárdal við Leirtjörn vestur, á 
Ártúnshöfða, við Borgarspítala í Fossvogi og ef til 
vill í Gufunesi. Einnig er auglýst eftir 
hugmyndum áhugasamra aðila sem hafa yfir 
reitum eða svæðum að ráða þar sem áhugi er á 
að þróa lífsgæðakjarna.

- Hvað er lífsgæðakjarni?

Lífsgæðakjarnar eru heiti yfir nýja nálgun á 
húsnæði sem er einkum hugsað fyrir eldra 
fólk þar sem áhersla er á fjölbreytt 
búsetuform. Eignaríbúðir, leiguíbúðir og 
jafnvel hjúkrunarrými er raðað saman í 
aðlaðandi umhverfi með aðgengi að 
fjölbreyttri þjónustu og í bland við 
íbúðarhúsnæði fyrir aðra aldurshópa. 
Markmiðið er að tryggja áhugavert og 
aðlaðandi umhverfi, samveru og öryggi um 
leið og komið er til móts við ólíkar þarfir.

Nýleg uppbygging Sjómannadagsráðs við 
Sléttuveg og Grundar í Mörkinni hafa verið 
nefnd sem dæmi sem fylgja að ýmsu leiti 
hugmyndafræði lífsgæðakjarna.

- Umsóknarfrestur

Frestur til þess að senda inn erindi er xx 
apríl 2023.

Athafnaborgin

